
Inunnut annertuumik innarluutilinnut ikiorsiisarneq pillugu Inatsisartut 
peqqussutaata allanngortinneqarnissaanik siunnersuut 

pillugu 

Inatsisartut Ilaqutariinnermut Ataatsimiititaliaata 

ISUMALIUTISSIISSUTAA 

Peqqussutissatut siunnersuutip aappassaaneerneqarnerani 
saqqummiunneqartoq 

 
Inatsisartut Ilaqutariinnermut Ataatsimiititaliaat suliarinninnermini ukuninnga 
inuttaqarpoq: 

 
Inatsisartunut ilaasortaq Agathe Fontain, Inuit Ataqatigiit, Siulittaasoq 
Inatsisartunut ilaasortaq Emilie Olsen, Thomas Kristensenip sinniisua, 
Atassummeersut 
Inatsisartunut ilaasortaq Agnethe Davidsen, Siumut 
Inatsisartunut ilaasortaq Isak Davidsen, Tommy Marų-p sinniisua, Siumumeersut 
Inatsisartunut ilaasortaq Astrid Fleischer Rex, Demokraatit 

 
Inatsisartut Ilaqutariinnermut Ataatsimiititaliaata ulloq 20. september 2006-imi 
siullermeerinnerup kingorna siunnersuut suliaraa. 

Tusarniaanermit akissuteqaatit 

Ilaqutariinnermut Ataatsimiititaliap siunnersuummik suliarinninnerminut 
atugassaminik tusarniaanermi akissutigineqartut nuutinnerinik pissarsisimavoq. 
Tusarniaanermi akissutigineqartuni oqaaseqaatit tiguneqarneri Ilaqutariinnermut 
Ataatsimiititaliamit uppernarsarneqarpoq.  

Tusarniaanerup annertungaatsiarnera eqqarsaatigalugu tusarniaanerup sapaatit 
akunnerinik tallimanit sivikinnerusumik tusarniaanissamut piffissaliilluni 
aasaanerani sulinngiffeqarnerup nalaani ingerlanneqarsimanera 
naammaginavinngitsoq Ilaqutariinnermut Ataatsimiititaliaq isumaqarpoq. 
Tamatumalu saniatigut atortussat kalaallisut danskisullu tamakkiisut 
pigineqaleraangata KANUKOKA-p kommuninut aatsaat tusarniaassutigisarmagit 



tassunga atatillugu erseqqissaatigineqassaaq, oqartussanut oqartussaniillu 
saaffiginnissutit suliarinerat piffissartornartuulluni.  

Tamanna tunngavigalugu siunissami tusarniaanissani Naalakkersuisoqarfiup 
naammaginarnerusumik piffissaliisarnissaa isiginiarneqartariaqartoq 
Ilaqutariinnermut Ataatsimiititaliap innersuussutigissavaa.  

Apeqqutit 

Siunnersuummik ataatsimiititaliap suliarinninnerminut atatillugu atugassaminik 
Ilaqutariinnermut Inatsisinillu Atortitsinermut Naalakkersuisoq arlalinnik 
marloriarluni apeqquteqarfigisimavaa. Naalakkersuisunut ilaasortamut 
ataatsimiititaliap apeqqutai akissutigineqartullu nuutinneri isumaliutissiissummi 
matumani ilanngussatut ilanngunneqarput. 

Iunnersuummut oqaaseqaatit 

Siunnersuummut tunngatillugu apeqquterpaalussuarnut Naalakkersuisunut ilaasortap 
akissuteqqatai tiguneqarmata Ilaqutariinnermut Ataatsimiititaliap uppernarsassavaa. 
Sannaviit illersukkat qanoq paasineqarsinnaanerat pillugu Naalakkersuisunut 
ilaasortap akissuteqaataa tusaatissatut tiguneqarpoq.  

Kommunit sannavinnut illersukkanut ingerlatsinermut tapiissutinik 
pissarsisinnaanerannut periarfissat sukateriffigineqarnerannik siunnersuut 
kinguneqartoq Ilaqutariinnermut ataatsimiititaliap oqaatigissavaa. 
Suliffissaqartitsinissaq siunertaralugu atuisunut sammisaqartitsinissamik 
neqerooruteqarnissaq ilaatigut piumasaqaataavoq. Atuisut annertuumik 
innarluutilinnut ikiorsiissutit pillugit Inatsisartut peqqussutaanni, tuniniaanissamillu 
siunertaqarluni tunisassiornermut ilaasut sannavimmik illersukkamik 
atuisinnaanissaat aamma aalajangiisuuvoq.  

Ornittakkat, ulluunerani ornittakkat sammisassaqartitsiviillu ingerlatsinermut 
tapiissutinik kommunit pissarsisinnaanerat siunnersuummit periarfissinneqanngitsoq 
Ilaqutariinnermut Ataatsimiititaliap maluginiarpaa.  

Ingerlatsinermut tapiissutit sulisorisassallu qassiunissaat pillugu 14 – 20-mut 
Naalakkersuisunut ilaasortap akissuteqaatai Ilaqutariinnermut Ataatsimiititaliap 
tusaatissatut tiguai.  

Siunissami Isumaginninnermi Naammagittaalliuuteqartarfik tusarniarneqartalissasoq 
Ilaqutariinnermut Ataatsimiititaliap naammagisimaarlugu maluginiarpaa. Suliassap 
taassuma allap suliassanik suliarinninnermi piffissamut ajoqutaanngitsumik 
aaqqinniarnerani naammagittaalliortarfiup allattoqarfia nukissanik pisariaqartunik 
Naalakkersuisunit qulakkeerunneqarnissaa ataatsimiititaliamit 
naatsorsuutigineqarpoq.  

Inuit annertuumik innarluutillit pillugit Inatsisartut peqqussutaanni malittarisassat 
ilaavoq neqeroorutinut pioreersunut inuit siunnersuummut matumunnga 



tunngatillugu aalajangersimasumik sunniivigineqarnissaannut tassunga 
malinnaanissaminut Ilaqutariinnermut Ataatsimiititaliaq annertuumik 
soqutiginnippoq. Pineqartumut neqeroorutinut pioreersunut tunngatillugu 
siunnersuutip kingunerisinnaasai pillugit sukumiisumik nassuiaammik 
kingusinnerpaamik 2008-p naanerani ataatsimiititaliap tigusaqarnissaa 
Ilaqutariinnermut Ataatsimiititaliap qinnutigissavaa. Inuit annertuumik innarluutillit 
pillugit Inatsisartut peqqussutaanni malittarisassanut ilaasumik kommunit inunnut 
pineqartunut sammisassaqartitsinissamik neqeroorutaannik nalilersuinermik 2008-p 
naanerani ataatsimiititaliap tigusaqarnissaa Ilaqutariinnermut Ataatsimiititaliap 
aammattaaq inussiarnersumik qinnutigissavaa. 

Sulliviit illersukkat ingerlatsinermut tapiissutinik Ilaqutariinnermut Pisortaqarfimmit 
pissarsitinneqartartunut tunngatillugu Ilaqutariinnermut Pisortaqarfimmiit 
paasissutissatut ukiumoortumik nalunaarusianik ataavartumik 
pissarsisinneqartarnissani Ilaqutariinnermut Ataatsimiititaliap aammattaaq soqutigaa. 
Taamaaliornikkut suliat sullivinnilu illersukkani pissutsit pillugit tatiginartumik 
Ilaqutariinnermut Ataatsimiititaliaq paasitinneqarnermik qulakkeerunneqassaaq. 

Innarluutilinnut tunngasuni aningaasartuutit sukkasoorujussuarmik qaffakkiartortut 
Aningaasaqarnermut Ataatsimiititaliaq taamatullu Naalakkersuisut assigalugit 
Ilaqutariinnermut Ataatsimiititaliamit ilisimaarineqarpoq. Piviusumik 
suliniuteqartoqanngippat 2006-imut aningaasaqarnikkut sinaakkutit aningaasartuutit 
qaffasissusaasa sipporsinnaavaat.  

Innarluutilinnut aningaasartuutit annertusiartuinnarnerannut tunngatillugu 
tamakkiisumik, pitsaassutikkut nutaaliornikkullu aaqqiissutissanik 
nassaartoqarsinnaasoq Ilaqutariinnermut Ataatsimiititaliaq isumaqarpoq. 
Suliffeqarnikkut inissaqartitsinerunissaq pillugu inuussutissarsiutilinnik 
annertunerusumik suleqateqartoqarpat assersuutigalugu innarluutilinnut 
sammisassatut neqeroorutit aammalu innarluutillit inuunerisa pitsaassusaanik 
akuulersinneqarnissaasalu patajaallisarneqarnerannut Naalakkersuisut 
peqataasinnaapput. Tassunga ilanngullugu pineqartumut kommunit 
kajumilersinneqarnissaannut aningaasaqarnikkut naapertuutinngitsumik 
malittarisassat ilaqartinneqannginnissaat aammattaaq Naalakkersuisut 
qulakkeertariaqarpaat.  

Taama naatsumik oqaaseqarluni siunnersuut maanna ilusimisut iluseqartoq 
akuersissutigineqassasoq Inatsisartut Ilaqutariinnermut Ataatsimiititaliaata 
isumaqatigiittup inassutigaa.  

Emilie Olsen  

Thomas Kristensen 
sinnerlugu 

 
 

Agathe Davidsen 



 
Isak Davidsen  

Tommy Marų sinnerlugu 
 

 
Astrid Fleischer Rex 

Ilanngussaq 2 (pdf-format) 

Ilanngussaq 3 (pdf-format) 

Ilanngussaq 4 (pdf-format) 

NAMMINERSORNERULLUTIK OQARTUSSAT   GRØNLANDS HJEMMESTYRE


Kalaallit Nunaanni Inatsisartut


Grønlands Landsting


Ilaqutariinnermut Inatsisillu Atortinneqarnerannut Naalakkersuisoq
Aleqa Hammond
/Maani


UKA 2006/35. Inunnut annertuumik innarluutilinnut ikiorsiisarneq pillugu
Inatsisartut peqqussutaata allanngortinneqarnissaanik siunnersuut pillugu
Inatsisartut Ilaqutariinnermut Ataatsimiititaliaata apeqqutigiumasai.


UKA 2006/35-p siullermeerneqarnera arlalinnik apeqqutinik Inatsisartut Ilaqutariin-
nermut Ataatsimiititaliaat sukumiinerusumik misissorusutaanik pilersitsivoq, taa-
maattumik apeqqutit makku nassuiarneqarnissaat qinnutigineqarpoq:


1) Sannavik illersugaasoq qanoq paasisariaqarpa?


2) Siunnersuut ilusimisut isikkoqartoq akuerineqassagaluarpat kommunit
sammisassaqartitsiviinik atuisut annertuumik innarluutillit pillugit malittari-
sassanut ilaasut ilaatigut  angerlarsimaffimminni najugallit, Namminersor-
nerullutik Oqartussanit ingerlatsinermut tapiissutinik annaasaqassappat?


3) Sannavik illersugaasoq inunnittaaq annertuumik innarluuteqanngitsunit
atorneqassagaluarpat sannavittut illersugaasutut taaneqartarnera annaa-
neqassava. Matumani assersuutigalugu siusinaartumik soraarnerussuti-
sialinnit, utoqqalinersialinnit suliffissaaleqisuniillu?


4) Sannavik illersugaasoq kommunip imaluunniit sumiiffimmi ataatsimut
sammisassaqartitsiviup imaluunniit kommunip sumiiffimmiluunniit
Paaqqutarinniffittut Sammisassaqartitsiviup ilaatut atalersinneqassappat,
matumani annertuumik innarluuteqanngitsunit inunnit aamma atorneqaruni
sannavittut illersukkatut taaneqartarnera annaaneqassava.


5) Sukisaarsarfik inunnut annertuumik innarluutilinnut ammasuusoq sanna-
vimmut illersukkamut sanilliullugu suna assigiinngissutigaa?


6) Ulluunerani sukisaarsaartarfik inunnut annertuumik innarluutilinnut  am-
masuusoq sannavimmut illersukkamut sanilliullugu suna assigiinngissuti-
gaa?


7) Ulloq unnuarlu sammisassaqartitsivik inunnut annertuumik innarluutilin-
nut ammasuusoq sannavimmut illersukkamut sanilliullugu suna assigi-
inngissutigaa?


3. oktober 2006
Sags.nr. 01.38.02.05-
00014


Inatsisartut Allattoqar-
fiat / Landstingets
Bureau
Postboks 1060
3900 Nuuk
Oq/tel +299 34 50 00
Fax +299 32 46 06
Landstinget@gh.gl
www.nanoq.gl

8) Sullivimmut illersukkamut ingerlatsinermut tapiissutinik qinnuteqaammut u-
kiumoortumik naatsorsuutit, ukiumut tulliuttumut missingersuutit kiisalu siu-
liani ukiumut naatsorsuutinut ukiumoortumik nalunaarusiaq inummut an-
nertuumik innarluutilimmut namminerlu ineqartumut attuumassuteqartinne-
qartut pigineqarpata siunnersuutip  § 18 a, imm. 1-iani oqaaseq sinna-
avoq, saaq-mik paasineqassava?


9) Ingerlatsinermut tapiisoqannginnerani nalunaarsuutinut piumasaqaatinik
naammassinnittoqarsimanersoq Naalakkersuisoqarfik tamakkiisuusumik
takussutissiisinnaava?   


10) Siunnersuut ilusimisut iluseqartoq akuersissutigineqassagaluarpat ilaatigut
atuisunit inunnit annertuumik innarluutilinnit namminneq angerlarsimaffe-
qartunit sukisaarsarfinnik ulluunerani sukisaarsaartarfinnik sammisas-
saqartitsivinnillu atuinermut matumani kommunit kisimiillutik ingerlatsiner-
mut aningaasalersuisussanngussappat?


11) Kommunit ingerlatsinermut tapiissutinik 2004-mit pissarsisinnaajunnaarsi-
masut inunnut annertuumik innarluutilinnut sammisassaqartitsinermi in-
gerlatsinermut tapiissutiminnik uppernarsaasiisinnaasut kingumoortumik
utertitsivigineqarsinnaappat?


12) Taamaattoqassappat kommunit ingerlatsinermut tapiissutiminnik uppernar-
saasinnaasut qanoq annertutigisumik utertitsivigineqarsinnaappat?


13) Siunnersuut kommunini 15-ini sannavinnut illersukkanut ingerlatsinermut
aningaasaliissutini ukiumut katillugu 5.775.000 kr.-inik akeqarnissaa naa-
tsorsuutigineqartoq siunnersuummut oqaasertaliunneqartuni allassimavoq.
Sannaviit illersukkat sorpiaat pineqarpat, maannakkullu sannaviit illersuk-
kat ataasiakkaat qassinik sullitaqarpat sulisoqarpallu?


14) Sannavinni illersukkani sulisunut ingerlatsinermut tapiissutit naatsorsorne-
qartarnerannut atatillugu atuisut/inuit annertuumik innarluutilinnut nammi-
neq angerlarsimaffeqartunut malittarisassanut ilaasut kisimik aallaavigine-
qassappat?


15) Siunnersuutip oqaaseqaatitaani atorfillit amerlassusilerneqarneranni piu-
masaqaatit najoqqutassallu suut aalajangersarneqarsimappat?


16) Sulisut sulinngiffeqarnerinut aningaasartuutit qanoq annertutigisut matus-
suserneqartarpat?


17) Namminersornerullutik Oqartussat sulisunut aningaasalersueriaasiat pil-
lugu siunnersuummi oqaasertaliunneqartumi allassimavoq:

Ilaqutariinnermut Pisortaqarfiup sulisunut aningaasartuutit akilertassavai
imatut,
Sullitat arfinillit qulillu akornannannut sulisumut ataatsimut tapiissuteqar-
toqartassaaq.
Sullitat aqqanillit 25-llu akornannannut sulisunut marlunnut tapiissuteqar-
toqartassaaq.
Sullitat 26-niit qummut sulisunut pingasunut tapiissuteqartoqartassaaq.


a)  Sullitat arfiniliusimappata sulisunut aningaasartuutit qanoq amerlati-
gusut Ilaqutariinnermut Pisortaqarfiup matussusertassavai?


b)  Sullitat quliuppata aqqaniliuppataluunniit sulisunut aningaasartuutit qa-
noq amerlatigusut Ilaqutariinnermut Pisortaqarfiup matussusertassavai?


c)  Sullitat 25-iuppata 26-iuppataluunniit sulisunut aningaasartuutit qanoq
amerlatigusut Ilaqutariinnermut Pisortaqarfiup matussusertassavai?


18) Oqaaseqaatit taaneqartut saniatigut sulisunik atuineq kommuninit ataasi-
akkaanit aningaasalersorneqassava?


19) Siunnersuummi atorfiit akuerisaasut saniatigut sulisunik ilaqartumik kom-
muni missingersuusiorsinnaanngippat assersuutigalugu sannavimmi iller-
sukkami atuisut 24-t sulisunit marlunnit isumagineqassappata tamanna
Ilaqutariinnermut Pisortaqarfimmit naleqquttuusorineqarpa?


20) Sullitat sannavinnut illersukkanut attuumassuteqartut tapersersortinik
Namminersornerullutik Oqartussanit aningaasalersugaasunik tamanik atui-
sinnaanerat kipitinneqassava?


21) Kommunit inunnut annertuumik innarluutilinnut sammisassaqartitsinerinut
siunnersuutip ajorseriartitsinermik kinguneqarsinnaanera pinngitsoortinne-
qarsinnaava?


22) Siunnersuummi § 18 a, imm. 3 naapertorlugu nalunaarummik qaqugu
saqqummiussisoqarsinnaanera Inatsisartut naatsorsuutigisinnaavaat?


23) Siunnersuut pillugu Isumaginninnermut Naammagittaalliuuteqartarfik tu-
sarniarneqarsimasut akornanniinngilaq. Isumaginninnermut Naammagit-
taalliortarfiup tusarniarneqarsimannginnera Naalakkersuisoqarfiup sukkut
iluaqutissartaqarsoraa?


Siunnersuut Ilaqutariinnermut Ataatsimiititaliamit suliarinneqarnissaa eqqarsaati-
galugu Naalakkersuisunut ilaasortap akissuteqaataa kalaallisooq danskisoorlu
kingusinnerpaamik ataasinngorneq ulloq 9. oktober 2006 Ilaqutariinnermut
Ataatsimiititaliameeriissasoq qinnutigineqarpoq. Nassuiaat qarasaasiakkut
jhh@gh.gl -mut nassiuteqquneqarpoq.

Inussiarnersumik inuulluaqqusillunga


Agathe Fontain
Siulittaasoq

NAMMINERSORNERULLUTIK OQARTUSSAT   GRØNLANDS HJEMMESTYRE


laqutariinnermut Inatsisinillu atortitsinermut Naalakkersuisoq
Landsstyremedlem for Familie og Justitsvæsen


Inatsisartut Ilaqutariinnermut Ataatsimiititaliaat


Maani


UKA 2006/35-mut tunngatillugu apeqqutit qulaajagassat pillugit – Inunnut
annertuumik innarluutilinnut ikiorsiisarneq pillugu Inatsisartut peqqussu-
taata allannguuteqartinneqarnissaanik siunnersuut


Inunnut annertuumik innarluutilinnut ikiorsiisarneq pillugu Inatsisartut pe-
qqussussutaata allannguuteqartinneqarnissaanik siunnersuummi Ilaqutari-
innermut Ataatsimiititaliap 3. oktober 2006-imi Ilaqutariinnermut Pisortaqar-
fik peqquaa pissutsit ilaat pillugit nassuiaateqaqqullugu. Taakkua pillugit
imaattunik ilisimatitsissuteqassaanga.


Apeqqut 1 pillugu
Sannavimmik illersugaasumik nassuiaasiineq allannguutissatut siunnersu-
ummi § 1-imut nassuiaatini imaappoq: ”Sannavik illersugaasoq suliffeqar-
fimmut nalinginnaasumut assinguvoq, tassani assersuutigalugu tunisassi-
ortoqartarmat tuniniarneqartussanik”.


Apeqqut 2 pillugu
Akerlilerneqarsinnaanngilaq, Ilaqutariinnermut Pisortaqarfik 2004-p naane-
ra sioqqullugu periaatsinik allannguilinnginnermi kommunit sammisas-
saqartitsiviinut tapiissuteqartarmat. Kommunit sammisassaqartitsivii, su-
lisoqarnissanut tunngatillugu siunertaqanngitsut, allannguutissatut siunner-
suutigineqartup kingorna ingerlatsinermut tapiissutinik pissarsisinnaajun-
naassapput.


Apeqqutit 3 aamma 4 pillugit
Tamatumani sannaviit illersugaasut pineqarneranni aalajangiisuusussaq
tassaassaaq, suut sammisassaqartitsiviunersut. Taamaattorli kommunit
suliniutaasa ilaannut, sannavimmik illersugaasutut atuuffilinnut, ingerlatsi-
nermut tapiissuteqartoqarsinnaassaaq taakkua annertuumik innarluutilinnut
ikiorsiissarneq pillugu Inatsisartut peqqussutaannut atuisartut ilaatinneqar-
pata.


Apeqqut 5 pillugu
Allannguutissatut siunnersuummi sukisaarsarfiit suunerat nassuaaserne-
qanngillat.


09.10.2006
J.nr. 01.20.01/EM06-
035


Postboks 260
3900 Nuuk
Oq/tel +299 34 50 00
Fax +299 32 45 47
ilapi@gh.gl
www.nanoq.gl/ilapi

Apeqqut 6 pillugu
Allannguutissatut siunnersuummi ulluunerani sukisaarsartarfiit suunerat
nassuaaserneqanngillat.


Apeqqut 7 pillugu
Allannguutissatut siunnersuummi ulloq unnuarlu sammisassaqartitsiviit
suunerat nassuaaserneqanngillat.


Apeqqut 8 pillugu
Siunnersuutip § 18 a, imm. 1-ianni sinnaavoq atorneqarpoq saaq atorneqa-
rani. Tamatuma soorunami kingunerissavaa, naak kommunip paasissutis-
sat pisariaqartut nassiukkaluarpagit, kommune ingerlatsinermut tapiissutinik
pissarsinissaminut inatsisit eqqarsaatigalugit piumasaqaateqarsinnaanngit-
soq. Sinnaavoq-p atorneqarnera annertuumik innarluutillit pillugit inatsisar-
tut peqqussutaata ilaanut atuuppoq, tamatumani paragraffini tamani pine-
qartarmat, ikiorsiissutissanut allanullu aningaasaliisoqarsinnaasoq.


Apeqqut 9 pillugu
Siunnersuummi ingerlatsinermut tapiissutinik pissarsisarnissaq inatsisitigo-
ortumik piumasaqaataanngilaq. Aningaasanut inatsisip kontua 30.13.03
ingerlatsinermut aningaasaliissutaavoq inatsisitigut pisussaaffittut aningaa-
saliissutaanani. Tamatuma kinguneraa, Ilaqutariinnermut Pisortaqarfiup
killiliussareqqusap malittarineqarnissaa Ilaqutariinnermullu Pisortaqarfik
taamaaliorsinnaanngilaq, aningaasaliissutit inatsisitigut pisussaaffius-
sagaluarpata. Ilaqutariinnermut Pisortaqarfiup maannakkorpiaq aningaasa-
liissutinut tunngatillugu ingerlatsinermut tapiissutit inatsisitigut pisussaaffiu-
tinngilai.


Apeqqut 10 pillugu
Ilumoorpoq, kommunit sukisaarsarfinnut, ulluunerani sukisaarsartarfinnut
sammisassaqartitsivinnullu ingerlatsinermut tapiiffigineqarsinnaannginnerat.


Apeqqutit 11 aamma 12 pillugit
Taamaallaat kommunit suliffissaqartitsinermut ingerlatsinermut anin-
gaasartuutinut itigartitaanermik naammagittaalliuuteqaqqittut kingornalu
Isumaginninnermi Naammagittaalliuuteqartarfimmit ilalerneqarsimasut, in-
gerlatsinermut aningaasaartuutiminnik utertitsissapput.


Apeqqut 13 pillugu
Ilaqutariinnermut Pisortaqarfiup siornatigut sannavinnut illersukkanut tapiis-
sutinik pissarsisimasut amerlassusaat tunngavigitippai. Kommunit arfineq
marluk sannavinnik illersukkanik arfineq pingasunik inunnik 14 aamma 22-t
akornanni nikerartumik atuisoqartunik ingerlataqarput. Paasissutissat taak-
kua nuna tamakkerlugu aningaasartuutit naatsorsorneqarnerannut
tunngaviutinneqarput. Naatsorsuinermi kommunit minnerusut pingasut il-
anngunneqanngillat, innuttaasunik innarluuteqartunik peqanngitsut ikit-

tunnguanilluunniit peqartut. Taamatuttaaq naatsorsuinerni ulloq unnuarlu
isumaginniffiit sannaaviutaat ilanngaatigineqarput.


Apeqqut 14 pillugu
Taamaallaat atuisunut ingerlatsinermut tapiissuteqartoqarsinnaavoq, an-
nertuumik innarluutillit pillugit Inatsisartut peqqussutaanni ilanngunneqartu-
nik.


Apeqqut 15 pillugu
Ilaqutariinnermut Pisortaqarfiup inuit ima amerlatigigaangata sulisorisassat
ima amerlatiginissaat piumasaqaatigaa:
Sullitat 6-10 Sulisorisaq ataaseq
Sullitat 11-25 Sulisorisat marluk
26 taakkualu sinnerlugit Sulisorisat pingasut


Ilaqutariinnermut Pisortaqarfik isumaqarpoq, siuliani sulisorisassat amer-
lassusissaasa sannaviit illersukkat atuisuisa illersorneqarnissaat ilapittuu-
sissagaa.


Apeqqut 16 pillugu
Akissarsiat aningaasartuutaannut akunnermut 97,79 kr.-inik tapiissuteqar-
toqarsinnaavoq. Ilaqutariinnermut Pisortaqarfiup akunnermut annertussu-
sissaq naatsorsorpaa, taamaalilluni tunngaviusumik akissarsiat saniatigut
ilaatigut feriaqarnersiutissat imaluunniit feriap nalaani akissarsiaqartitsinis-
sat ilanngunneqarlutik.


Apeqqut 17 a pillugu
Taamaattoqaraangat sulisorisamut ataatsimut tapiissuteqartoqarsinnaavoq.


Apeqqut 17 b pillugu
Sullitanut qulinut sulisorisamut ataatsimut tapiisoqarsinnaavoq.
Sullitanut aqqanilinnut sulisorisanut marlunnut tapiisoqarsinnaavoq.


Apeqqut 17 c pillugu
Sullitanut 25-nut sulisorisanut marlunnut tapiisoqarsinnaavoq.
Sullitanut 26-nut sulisorisanut pingasunut tapiisoqarsinnaavoq.


Apeqqut 18 pillugu
Taakkua sinnerlugit sulisorisanut tapiissuteqartoqarsinnaanngilaq.


Apeqqut 19 pillugu
Ilaqutariinnermut Pisortaqarfik isumaqarpoq, siuliani sulisorisassat amer-
lassusissaasa sannaviit illersukkat atuisuisa illersorneqarnissaat ilapittuu-
sissagaa.


Apeqqut 20 pillugu

Tapersersortit akunnermut sulisarnerannut aningaasaliissutaasartut tamati-
gut inunnut ataasiakkaanut erseqqissumillu pisariaqartitanik naliliinerusar-
put. Taamaalilluni aningaasaliissutit innarluutillip ataasiakkaap pisariaqarti-
taata sannaviillu illersukkat qanoq sulisoqartiginerat apeqqutaasassapput.
Aallaavittulli tapersersortit akunnermut sulisarnerannut aningaasaliisoqar-
sinnaasassaaq, tamatumani atuisup sannavik illersugaq atussagaangagu.


Apeqqut 21 pillugu
Allannguutissatut siunnersuutip ilaatigut kingunerinngitsoornavianngilaa
annertuumik innarluutilinnut kommunit sammisassatut neqeroorutigisar-
tagaasa ajorseriaateqarnissaat.


Apeqqut 22 pillugu
Ilaqutariinnermut Pisortaqarfiup ilimagaa, nalunaarut allannguutissatut si-
unnersuummut peqatigitillugu 1. januar 2007-imi atuutilersinneqarsinnaas-
sasoq.


Apeqqut 23 pillugu
Ilaqutariinnermut Pisortaqarfiup Isumaginninnermi Naammagittaalliuute-
qartarfik tusarniaaviginngilaa. Siunissamili taamaaliortalerumaassalluni.
Ilaqutariinnermut Pisortaqarfiup Isumaginninnermi Naammagittaalliuute-
qartarfik tusarniaaviginngilaa, naammagittaalliuuteqartarfimmi malittarisas-
sat atuuttut naapertorlugit ingerlanneqarmat siunnersuutimmi imarisarpiavi-
anut politikikkut soqutigisatigullu allatigut tassunga soqutiginaateqanngim-
mat.


Inussiarnersumik inuulluaqqusillunga


Aleqa Hammond

Kalaallit Nunaanni Inatsisartut


Grønlands Landsting


Ilaqutariinnermut Inatsisinillu Atortitsinermut Naalakkersuisoq
Aleqa Hammond
/Maani


UKA 2006/35. Inunnut annertuumik innarluutilinnut ikiorsiisarneq pillugu
Inatsisartut peqqussutaata allanngortinneqarnissaanik siunnersuut pillugu
Inatsisartut Ilaqutariinnermut Ataatsimiititaliaanit ilassutitut
apeqquteqaatit.


UKA 2006/35-imut tunngatillugu Ilaqutariinnermut Ataatsimiititaliap
Naalakkersuisunut ilaasortamit maannamut akissutigineqartut Ilaqutariinnermut
Ataatsimiititaliap misissuataarpai.


Ataatsimiititaliap apeqquteqaataa siulleq Nakkutigineqarluni sullivik qanoq
paasisariaqarnersoq sukumiinerungaartumik akissuteqartoqarnissaa
ataatsimiititaliap qinnutigaa.


Naalakkersuisunut ilaasortap akissuteqaataa tamatigoornerusariaqarnera
illuatungeriinnut apeqqutaasorujussuusoq Ilaqutariinnermut Ataatsimiititaliaq
isumaqarpoq, taamaalilluni nakkutigineqarluni sulliviuk suunera pillugu
nalornissutigineqannginniassammat.


1) Nakkutigineqarluni sullivik suunera qanoq sukumiinerusumik
tamakkiinerusumillu nassuiarneqarsinnaava paasineqarsinnaavalu?


Siunnersuut Ilaqutariinnermut Ataatasimiititaliami suliareqqinneqarnissaa eqqar-
saatigalugu Naalakkersuisunut ilaasortap akissuteqaataa kalaallisooq danskisoorlu
kingusinnerpaamik ulloq 17. oktober 2006-imi Ilaqutariinnermut Ataatsimiititaliame-
ereersimanissaa qinnutigineqarpoq. Nassuiaat qarasaasiakkut jhh@gh.gl-mut,
nassiunneqarnissaa qinnutigineqapoq.


Ikinngutinnersumik inuulluaqqusillunga


Agathe Fontain
Siulittaasoq


12. oktober 2006
Sags.nr. 01.38.02.05-
00014


Inatsisartut
Allattoqarfiat /
Landstingets Bureau
Postboks 1060
3900 Nuuk
Oq/tel +299 34 50 00
Fax +299 32 46 06
Landstinget@gh.gl
www.nanoq.gl
3. oktober 2006
Sags.nr. 01.38.02.05-
00014

Ilaqutariinnermut Inatsisinillu atortitsinermut Naalakkersuisoq
Landsstyremedlem for Familie og Justitsvæsen


Inatsisartut Ilaqutariinnermut Ataatsimiititaliaat


Maani


UKA 2006/35 pillugu apeqqummut erseqqissaat – annertuumik innarluutillit
pillugit inatsisartut peqqussutaannik allannguuteqartitsinissamut
inatsisartut peqqussutissaannik siunnersuut pillugu


Ilaqutariinnermut Ataatsimiititaliap 12. oktober 2006-imi
ullulerneqarsimasunik allakkaminni Ilaqutariinnermut Pisortaqarfik
qinnuigaat Ilaqutariinnermut Ataatsimiititaliap siusinnerusukkut apeqqutaata
1-ip akissutaanut itisiliisoqassasoq, tamatumanilu pineqarpoq sullivik
illersugaq.


1) Sullivik illersugaq qanoq ililluni itinerusumik paasinarnerusumillu
nassuiarneqarsinnaava immaqalu erseqqissarneqarluni?


Oqaaseqaatini siunnersuummut tunngasuni saqqummiunneqarpoq
sullivimmut illersukkamut assingisoq tassaasoq sullivik nalinginnaasoq,
assersuutigalugu tunisassianik nioqqutissiorfiulluni.


Nassuiarnera itisilissagaanni ilanngunneqarsinnaavoq
piumasaqaataanngimmat nioqqutissiat tunisassiarineqartut sorpiaanissaat
imaluunniit qanorpiaq tunisassiarineqarnissaat
piumasaqaatigineqanngimmat. Sullivimmi illersukkami assersuutigalugu
marriortoqarsinnaavoq pisiniarfimmi tuniniagassanik, naneruusior-
toqarsinnaavoq Brugsenimi tuniniagassanik imaluunniit juullimut
pinnersaasiortoqarsinnaavoq juullilernerani niuffaffimmi tuniniagassanik il.il.
Sullivimmi illersukkami pisariaqanngilaq tunisassiornikkut aalaja-
ngersimasumik isertitaqarnissaq. Naammanngilarli imatut
nassuiassissallugu sullivik ornittagaannaasoq imaluunniit
kaffisoriartortarfiinnaasoq, annertuumik innarluutilimmut annertunerusumik
suliassaqartitsiviunani.


Ilaqutariinnermut Ataatsimiititaliap eqqumaffigisariaqarpaa siunnerfileq-
qissaakkamik matoqqasumillu nassuiaasersuinikkut annertunerusumik
oqaasertalersuinissamut periarfissaaruteqqajaanarsisarmat.


Inussiarnersumik inuulluaqqusillunga


Aleqa Hammond


24.10.2006
J.nr. 01.25.01/EM06-
035


Postboks 260
3900 Nuuk
Oq/tel +299 34 50 00
Fax +299 32 45 47
ilapi@gh.gl
www.nanoq.gl/ilapi





